
Efni: Viðbótarumsögn Þjóðskrár Íslands um frumvarp til laga um stimpilgjald,
4. mál lagt fyrir Alþingi á 143. löggjafarþingi 2013-2014

Þjóðskrá Íslands vill vekja athygli efnahags- og viðskiptanefndar á því að í nýju 
frumvarpi til laga um stimpilgjald sem nú er til meðferðar á Alþingi er ekki að finna 
ákvæði um lagaskil.

Þjóðskrá Íslands rekur þinglýsingarkerfi sem sýslumenn þinglýsa í og fer útreikningur 
stimpilgjalda fram í kerfinu við móttöku skjala til þinglýsingar. Verði framangreint 
frumvarp að lögum liggur fyrir að nokkuð viðamiklar breytingar verði gerðar á 
þinglýsingarkerfinu við aðlögun þess að nýjum reglum. Verði ekki tekin afstaða til 
þess í lögunum sjálfum hvernig lagaskilum skuli háttað mun þinglýsingarkerfið þurfa 
að vera útbúið tvöföldu kerfi til útreiknings á stimpilgjöldum um ókomna tíð.

Stimpilskylda stofnast við útgáfu skjals og ef kaupsamningur dagsettur 30. desember 
2013 berst til þinglýsingar 2. janúar 2014 verður að óbreyttu innheimt stimpilgjald 
miðað við reglur eldri laga. E f sama skjal bærist ekki til þinglýsingar fyrr en 2. janúar 
2016 ættu sömu reglur við. Þinglýsingarkerfið þyrfti því að vera með innbyggða 
tvöfalda reiknireglu, en slíkt er mikið óhagræði og flækjustig hátt. Má jafnvel halda 
því fram að slíkt sé ómögulegt.

Það er því tillaga Þjóðskrár Íslands að í lögin verði tekið upp ákvæði um lagaskil þar 
sem fram komi að skjöl sem berast til þinglýsingar eftir gildistöku laganna lúti reglum 
þeirra um útreikning stimpilgjalds, sbr. 38. gr. núgildandi laga.

